
   Хĕвел анать, чӳречĕсем кĕрен.

Эп ывăннă, килетĕп инçетрен.

Эп çаврăнса пăхатăп каялла.

Хĕвел çути çĕклет ман кăмăла.



Сулахайра — нумай хваттерлĕ çурт.

Кашни чӳречинче — хĕп-хĕрлĕ вут.

Çук, çук, вут мар — кĕрен атлас чаршав,

Епле хитрен вĕсем çиçеççĕ ав!



Лутра пӳртсен те каррисем паян

Илемлĕ, хӳхĕм хĕрлĕ бархатран.

Епле чипер тĕнче çапла çунсан,

Пушар ташши ниçта алхасмасан.



Хĕвел анать. Каç çывхарса килет,

Черченкĕ хĕр чун савнине кĕтет,

Илемлĕ каç вăл — ырлăх, юрату,

Çунатлă шухăш, çепĕç ăсату.



Илемлĕ каç вăл — çăлтăрсем çиçсен,

Этем канни, тĕлĕксенче вĕçни.

Анчах, хĕвел! Ытти çĕре те çит,

Ыттисене те сав, курсам та илт.



Эп ывăннă. Килетĕп эп ĕçрен,

Кулса эс тух — тухма самант çитсен.

Пин мăкăньлĕн çуталччар кантăксем.

Вĕсем салатчăр çулăм — сар илем!



Эп çаврăнса утатăп малалла,

Хĕвел сăрла пуçларĕ Атăла.

  